
Stanley Cierenberg 

In stilte vind ek vrede se wêreld, 

meditasie neem my in sy greep. 

Ek laat my gedagtes bedaar en verval, 

in ’n diepte waar ek my siel ontmoet. 

Asem vir asem, ek soek die rustigheid, 

my gees bevry van elke bekommernis. 

Gedagtes verwaai soos wind deur bome, 

terwyl ek sit, versink in die oomblik. 

Meditasie, die reis na binne, 

waar stilte my ware self onthul. 

Ek smelt saam met die ewige vloei van tyd, 

en voel die krag van innerlike skoonheid. 

In die stilte vind ek ewigheid se waarheid; 

meditasie lei my na vreugde en rus. 
 
 
 

 

 

 

 

https://www.litnet.co.za/author/stanley-cierenberg/

‘N LEWENSLES 

 

 
Voordat jy vandag iets negatief en afbrekend vir jou medemens te sê het … dink aan 

iemand wat stom is, 

Voordat jy vandag kla oor die slegte smaak van die kos … dink aan diegene wat niks het om 

te eet nie, 

Voordat jy vandag kla oor ‘n geliefde wat nie dink, sê en doen soos jy van hulle verwag nie 

… dink aan iemand wat by God smeek vir vriende of ‘n lewensmaat, 

Voordat jy vandag kla oor dié ou lewe … dink aan ‘n kind wat op ‘n sterfbed lê. 

Voordat jy vandag oor jou kinders kla … dink aan dié wat begeer om “Mamma” of “Pappa” 

te hoor maar nooit die voorreg sal hê nie, 

Voordat jy vandag baklei oor jou vuil en deurmekaar huis wat iemand nie uitgevee het of 

waar ‘n bed nie opgemaak is nie … dink aan dié mense wat op straat bly of onder rommel 

skuiling moet soek, 

Voordat jy vandag kla oor afstand wat jy werk toe moet ry … dink aan iemand wat geen 

vevoer het en werk toe moet loop, 

Voordat jy vandag kla oor werk en hoe moeg jy is … dink aan die werkloses of gestremdes 

wat ‘n werk begeer, 

Voordat jy daaraan dink om vinger te wys of te oordeel … onthou dat nie een van ons 

sonder sonde en tekortkominge is nie.  Ons moet almal verantwoording doen aan Een 

Skepper, 

Wanneer negatiewe gedagtes vandag dreig om jou depressief te laat voel …  

 

Glimlag en Dank God dat jy leef, 

 

Die lewe is ‘n geskenk…  

Leef voluit…  

Vervolmaak vandag In Jesus Naam… 

Wees Vrolik en Lag sonder ophou … 

Geniet elke oomblik daarvan … 

 

Gee baie Liefde… 

Want God het hierdie lewe aan jou geskenk! 

     Uit die voorsitter se venster 
 

 

 

 

 

 

 

 

Goeie more mede Rietvalleiers 

Nogal ‘n koelerigheid hier in die Blyde distrik. Ek hoop julle almal is nog snoesig warm in 

julle huise met ‘n koppie koffie in die hand. 

Ons het in Augustus ons jaarlikse AJV gehou en vir die een en almal wat daar was, of 

selfs net ingeskakel het, wil ek ‘n groot dankie sê.  Dit is regtig lekker om aan die stuur 

van sake te wees as almal so meelewend en passievol oor ons geliefde Sawa is. 

Dankie ook aan die Bestuur wat so onbaatsugtig weer hul hande opgesteek het om nog ‘n 

jaar te dien.  Julle is werklik een en elkeen wonderlike mense met ‘n passie vir wat jul 

doen. 

Met Rietvallei self gaan dit baie goed, en ek hoor sommer hoe lekker daar getoer word, 

en ander wat net naweek kampe bywoon.  Maar die belangikste is dat ons almal nog gesond 

en aan die gang is.  Wat ‘n voorreg! 

Met ons gemeenskapsprojeke is alles ook klopdisselboom, en weereens ‘n groot dank aan 

almal wat so mildelik skenk as ons vra.  Ons maak mense se harte gelukkig en help om klein 

drome te bewaarheid. 

Ons mik natuurlik na aan die einde van die jaar, en so ook dan ons jaarafsluiting wat in 

November beplan word.  Omkring solank daardie datums, en maak seker dat julle nie die 

geselligheid mis nie.  Ek vermoed dit gaan weer een besonderse naweek wees. 

Veilig wees, lekker kamp en kuier tot ons weer sien. 

Groete 

Pieter Viljoen 

AJV 2023 

AJV – Klein Paradys – Nylstoom 

16 tot 18 Augustus Seniors en vroeë Kampers 

18 tot 20 Augustus Naweekgaste 

 

Vrydag 18 Augustus maak ‘n hele paar Rietvalleiers hul opwagting vir die jaarlikse AJV, by 

Klein Paradys te Nylstroom.  Met die intrapslag word gesien dat daar reeds ‘n paar seniors 

asook besoekers is wat reeds vroeër die week, in afwagting, vir die res van hul Sawa vriende 

gewag het. 

Die woonwaens kom een na die ander aan en teen laat middag is ons voltallig en kan ons 

afskop met ons naweek kuierprogram. 

Om 17H30 kom almal bymekaar, sommer so tusen die waens, en Pieter verwelkom almal by 

die 18 de Vergadering en kuiernaweek.  Na die verwelkoming word daar Boekevat gehou en 

dit word dan ook deur Pieter waargeneem. 

Gideon van Zijl word sommer hier, tong in die kies, bedank vir sy bereidwilligheid om kamp op 

te pas deur die nag om almal veilig te hou.  Dankie Gideon dat jy so wakker slaap.  Natuurlik 

was dit net ‘n grap, want die oord het 2 wagte aan ons voorgestel wat gedurende die nag die 

oord patrolleer.  Dankie aan Klein Paradys vir die gemoedsrus.  

Na afhandeling van die boekevat en ‘n liedjie of twee word ons gaste voorgestel en finale 

reëlings deur gegee vir die verrigtinge van die volgende dag. 

Vir Vrydagaand is ‘n buurmanbraai gereël, en sommer tjop tjop is almal by hul gekose 

buurmanne en die vure brand hoog.  Die kuiers duur voort met ‘n vleisie wat so lekker 

“sizzle” op die braaivure, maar so rondom 10 uur kom almal tot ‘n rus en maak seker dat 

daar goed geslaap word om die belangrike sake Saterdag af te handel. 

Vroeg oggend, en die bestuur 

begin skarrel om hulself ge-

orden te kry en seker te 

maak alles en almal in orde is 

vir die AJV. 

Tien uur skop ons af met 

Frans wat die verrigtinge 

begin met ’n skriflesing- en 

gebedsessie.  Die vergadering 

verloop goed, en met die 

teenwoordiges asook dié wat 

deur middel van tegnologie 

ingeskakel was, het ons so 

binne die bestek van 2 ure al 

ons besprekingspunte 

suksesvol afgehandel, asook 

             die nuwe bestuur aangekondig.  

Na afloop van die AJV maak almal 

‘n spoedige draai by hul waens 

net om ‘n bord en koppie op 

te tel, aangesien Tannie 

Elmarie en haar span 

regmaak vir ‘n propperse 

“Noen Maal”.  Met die 

terugkeer is daar brode, 

smere, wors en vele meer 

keurig uitgestal en reg vir 

ons almal om’n heerlike kuier 

te verseker. 

Aan al die bestuur vir die 

skenkings van meeste van die 

verversings, ‘n reuse 

DANKIE.  Julle maak dit alles 

die moeite werd. 

Almal kuier en vertel stories van toeka se dae tot vandag se wêreld probleme, maar in baie 

goeie gees.  

Hierna word daar so sloer-sloer terug gekeer na die woonwaens vir ‘n bietjie rus en kuier.  

Paar van die Sawanante besluit om die swembad in te vaar.  Gelukkig is die water warm en 

word daar verder gekuier. Soos Vrydagaand sal daar weer ‘n kuier om die vure wees 

aangesien ons reeds ‘n saam kuier die middag gehad het. 

Soos ons almal goed kan doen, word daar fluks vuur aangesteek en groep groep word lekker 

gekuier.  Stories word vertel, woorde van wysheid word gedeel en sommer net ‘n heerlike 

saam kuier.  Iemand sê eendag dat ‘n kuier altyd een vir die boeke moet wees, en so was 

Saterdagaand dan beslis een vir die boeke. 

Na ‘n rustige nag se slaap moet ons vroeg aan die gang kom want daar is nog ‘n 

Sondagboekevat en natuurlik koek en tee wat voorlê. 

Van my stoep af, sien ek ontbyte wat plek plek gemaak word, koffie wat gedrink word en so 

hier en daar ‘n bietjie oppak wat begin het. 

 

Magdaleen bedien die woord aan ons wat die naweek so 

gepas afsluit met ons tema van “Hart wat GEE” 

Na die Sondagboekevat word kampkoördinerings 

plaatjies uitgedeel, besoekers amptelik 

verwelkom, verjaarsdae en herdenkings gevier 

en natuurlik DANKIE gesê vir almal se harde 

werk om die naweek so suksesvol af te handel. 

 

 

Na die amptelike verrigtinge afgehandel is, kom ons nog 

een keer by mekaar, maar hierdie keer met ‘n soet of 

sout dingetjie in die hand en natuurlik ook ‘n lemonadetjie.  

Hier om die uitpaktafel word die lag en kuier voortgesit 

tot daar ‘n paar van ons is wat moet begin groet om die 

langpad terug te vat Pretoria toe. 

Wat ‘n wonderlike naweek met baie mooi “memories”. 

Baie Dankie aan almal se deelname aan die AJV en 

meëlewing gedurende die naweek.  Aan Tannie Elmarie ‘n 

reuse Dankie vir haar insette asook uitstal van die kosse 

gedurende die AJV. 

Aan die nuwe bestuur, baie dankie vir jul bereidwilligheid 

asook toewyding. 

 

Groete tot ons weer saam kamp. 

Pieter         

AJV Toekennings 2023 

     
 

 

     

Streek 

Meriete aan 

Sieg Maritz 

Streek 

Meriete 

aan Bertus 

en Dalena 

Marx 

Streek Ere aan 

Elmarie le Roux 

Streek Ere aan 

Pieter Le Roux 

Streek Ere 

Hoërgraad 

aan Hennie 

Engelbrecht 

Streek Ere Hoër 

aan Pieter Viljoen 

Pieter Viljoen 

Mel en Lettie 

Bertus en Dalena 

Pieter Viljoen 

Welkom by Streek Rietvallei 

 

 

 

Hartlike welkom Cules en 

Maureen Dreyer 

 

 

 

 

 

Senior Stomp gaan aan … 

 

 

 

Pieter en Elmarie 

AJV 2023 

 

 

 

Bestuur 2023 
Pieter Vijoen, Johan, 

Tjaart, Frans Elmarie en 

Pieter le Roux. 

(Magda Britz) 

 

 

 

 

AJV 2023  

 
Al die geskenkies en koekies wat 

ingesamel is tydens die AJV is 

afgegee by die President Kruger 

Kinderhuis.  Dankie vir een en 

elkeen se bydrae. 

 

Die heerlike eetgoed na afloop 

van die vergadering het daai 

honger gaatjie gevul.  Dankie 

ook vir elkeen se bydrae. 

 

 

 

 

Chris en Ansie was ook 

teenwoordig d.m.v Teams. 

Dirk Maree 

 

 

‘n Dankiesê geskenkie vir jou werk 

as Bestuurslid.  

 

 



p 13 van 23 

 

Senior Nuus 

 
Toe blare volop was 

het jy my gereeld opgesoek. 

Gereeld onder my skadu kom rus, 

die soet van my vrug, 

met welbehae verorber. 
Maar noudat blare yl word, 

my vrug verskraal, 

bly jy aanstellerig weg, 

laat my voel ek’s waardeloos 

onthou … 

       winter is onvermydelik 

       die lot van elke mens. 

       Eendag sal jou gees ook verwinter. 

       Mag geliefdes jóú dan nie versaak.      

       (Dibi Breytenbach) 

Ek het geleer …                 

Diegene wat jou nie opsoek nie, mis 

jou nie.  En wie jou nie mis nie, hou 

nie van jou nie.                     

Die lewe besluit wie in jou lewe 

kom, maar jy besluit wie daar moet 

bly.                                   

Die waarheid maak net een keer 

seer, maar die leuen maak altyd 

seer.                                  

Daarom gee meer aandag aan dié 

wat dit aan jou gee, en nie aan 

diegene vir wie jy slegs ‘n opsie is 

nie.                                      

Wie jou seermaak, maak jou 

sterker, wie jou kritiseer, maak jou 

belangriker.  Wie jou ken, maak jou 

interessanter.  En baie keer is dit 

interessant om te weet dat … 

diegene wat vir jou die slegste in 

die lewe toewens, sal moet aanvaar 

dat die beste met jou sal gebeur. 

Storietyd 

Oom Daniel en die Karoo 

 
Prins Albert, lei water langs die strate, warm koelte onder sommige van die bome 

andersins stof, sand, karoobossies orals waar jy kyk. Olywe, druiwe, heerlike 

biltong, lekker kaas, melk, joghurt van die plaaslike melkery, vars en voedsaam.  Ai 

hoe smaaklik is dit dan alles nie. En sybokhaar breiwol van die plaaslike winkel. Sag, 

kleurvol, pragtig. 

 

Hulle ry nogal ver om vakansies en naweke daar deur te bring. Die vakansie huisie, 

klein maar pragtig beplan, het ‘n plat dak waar hulle baie aande braai en toesig hou 

oor die berge en vlaktes. Hulle ontspan in die oorweldigende stilte. 

 

Maar dié naweek gaan daar groot partytjie gehou word. Die naweek beplan hulle ‘n 

feesviering van Ansie se 30st verjaarsdag. Daar is plek waar tente opgeslaan kan 

word, plek om buite te slaap, en selfs plek om op die plat dak te slaap vir die wat 

die moed het om dit uit te hou teen die insekte, muggies en muskiete wat pla. Elke 

genooide gas bring hulle gunsteling bykos óf om daar voor te berei, óf wat al klaar 

reg is, soos tant San se aartappelslaai. Mmmm! van die beste ooit. Maar dit moet 

eers so ‘n paar dae in die bak sit om die volle geur en smaak te laat ontwikkel. Tant 

San self is nie genooi nie, en sy sou ook nie wou gaan nie. Tant San is in haar 

sewentige jare, en wat gaan sy nou maak met al hierdie kinders, hul musiek, hul 

vreemde gewoontes? Nee, sy maak genoeg slaai vir omtrent ‘n kosskool vol kinders, 

en hou dit reg vir iemand om dit te kom haal. 

 

Tant San is ‘n eienaardige soort mens. Sy was op ‘n slag getroud, maar haar man 

het gedros en kon oor die jare nie opgespoor word nie. Hy is, na twintig jaar, as 

dood verklaar en tant San bly aan soos altyd; ‘n glimlag, ‘n laggie, ‘n grappie vir 

almal.  

Die feesviering is in volle swang. Die groot spitbraai is reg, die bykosse is op tafels 

gesit wat met karoo blomme en grasse bedek is, die leë wyn bottles staan al vol in 

die agterkamer, die musiek is van die soort wat jong mense van hou (nie eintlik 

musiek nie, maar toemaar) en die lag en vreugde is tasbaar. Nog ‘n warm brood 

word uit die oond gehaal, gevolg deur in kaas pizza wat gou verdwyn saam met die 

glasies wyn.  

Niemand besef dat die ou oom wat onder in die dorp bly, ook by hulle aangesluit 

het, maar Ansie hulle ken hom goed. Hy was, op ‘n stadium ‘n argitek en het groot 

belangstelling in Ansie hulle se huis, toe hulle daar teen die berg begin bou het. 

Oom Daniel dra kennis oor ‘n groot verskeidenheid sake, en hy is gou diep in die 

verduideliking van een of ander bou probleem wat hy al tee gekom het.  

 

Die nag loop aan, daar word hier en daar ‘n zol gerook, almal is luilekker dik geëet, 

pap gedrink en moeg gepraat en gedans. Meteens is daar ‘n helse geskreeu van bo op 

die dak. Die mans druk vas teen mekaar soos hulle by die buite trappe op hardloop 

na die dak toe. Daar is twee paartjies op die dak, maar waar die lat-heining 

gestaan het, is daar ‘n groot gaping. Onder op die grond lê Oom Daniel. Weer ‘n 

gejaagery om by die trappe af te kom en by die oom uit te kom. Aai oom Daniel, hy 

is pap gesuip, en lê soos ‘n lappop op die sement en kreun. 

 

Soos almal in die dorp weet sukkel Oom Daniel met ‘n dwelmmiddels probleem. Hy is 

ook baie lief vir wyn, en weet nooit wanneer om op te hou drink nie. Soos hulle hom 

leer ken het, is hy meeste van die tyd ver van nugter. Al hierdie gedagtes wemel in 

Ansie se kop rond. Sy skree hard: roep die ambulans. Soos dit gebeur het, was die 

enigste ambulans al klaar uit op ‘n noodgeval. Een van die mans begin die buitedeur 

van die stoorkamer los te skroef, en dié word op die ou end as “stretcher” gebruik. 

Oom Daniel, is toe versigtig op die deur geplaas, in ’n bakkie gelaai en na 

Oudtshoorn se hospitaal toe geneem. Ten spyte van alles, bly hy mompel oor sy 

glasie wyn wat hy iewers heen gelos het. Ansie is by hom in die bakkie, troos hom, 

en belowe hy kry weer ‘n glasie wyn as hy eers in die hospitaal behandel is. 

 

Die doktor aan diens skud sy kop. Hy draai na Ansie toe, “Is jy familie van die 

Oom?” 

“Nee,” antwoord sy, “maar ons almal ken hom goed. Hy bly in Prins Albert. Ek moet 

ook noem dat hy verslaaf is aan dwelms en drink geweldige baie wyn.”  

“Ja, dit is klaarblyklik die oorsaak van die toestand van sy organe. Dit is ‘n moeilike 

besluit om te neem, maar sy liggaam gaan dit nie hou as ons hom nou behandel nie. 

Ons sal eers moet wag tot hy nugter is, om die ernstige toestand van sy gesondheid 

met hom te kan bespreek.” 

 

Ansie en die paar gaste wat saam Oudtshoorn toe gery het, besluit om Oom Daniel 

daar te los. Die hospitaal het hul besonderhede, en hulle beplan om die volgende 

middag weer hospitaal toe te gaan. 

Toe hulle so vier uur die volgende middag daar aankom was Oom Daniel al klaar 

dood. Ansie neem aan om almal in Prins Albert te verwittig van die feit, en om te 

probeer om enige familie van die oom op te spoor. Sy bel toe vir tant San. 

 “Tant San, dis Ans. Ek gaan eers oor ‘n dag of twee terug wees. Hier het daar ‘n 

lelike ding gebeur. Oom Daniel het van ons dak afgeval, en is vanoggend oorlede in 

die Oudtshoorn Hospitaal.”  

 

“Ooo,” sê tant San, “jy sê Oom Daniel, wat is sy van?” 

 “Weet nie tannie, hoekom?” 

 “Nee my kind vra maar net. As jy kan uitvind laat weet vir my!” 

 

Tant San kom by die hospitaal in Oudtshoorn aan. Sy vra by ontvangs oor die 

persoon: Oom Daniel van Prins Albert. Sy verduidelik vir die doktor dat sy ‘n hond 

se gedagte het oor die oorledene, Oom Daniel. Eers het hy geweier om inligting oor 

‘n pasiënt uit te gee, maar toe hy haar storie hoor, verander hy van plan. Hy neem 

haar toe na die lykshuis afdeling van die hospitaal, sê sy moet sit, en laat toe oom 

Daniel se lyk voorentoe gebring word. Die laken is liggies terug van die kop getrek. 

Tant San staan en kyk, sy streel oor die oom se voorkop, sy buig oor en gee hom ‘n 

soentjie op die wang, draai om, en loop uit. Die trane rol oor haar wange.  

“Mevrou, wat is fout?” 

  

“Ooo,” sê sy, “daardie man het veertig jaar terug uit my lewe verdwyn. Nooit ‘n 

woord van hom gehoor nie. Net so geloop, verdwyn, skoonveld, weg!” Hy was my 

man. Sy naam was Jakobus Daniel Van Rensburg. Maar almal het hom as Jako 

geken. Ek het gewonder toe ek oor hierdie Daniel persoon gehoor het, veral omdat 

hy altyd in die Karoo wou bly. Nou sie daar, dit is hom.” 

 

Sy draai om met dié opmerking: “Toemaar my ou man, al het jy my gelos, ek gaan 

sorg vir jou begrafnis.” 

 

Toestemming is toe gegee dat Ansie haar oom op die oop grond langs hul Karoo 

huisie kan begrawe, en die volgende Feesviering wat daar gehou was, was om 

totsiens te sê aan die karaktervolle Oom Daniel van Prins Albert. Tant San het 

daarop aangedring, g’n alkohol en g’n dwelms nie, en so het sy vir haar oorlede man 

eindelik op die regte pad gekry. 

  

Julie Hattingh 

Seniorsaamtrek by Hartbeeshoek;  

17, 18, 19 ens. September 

Dis nogal ‘n nuwigheid om seniorsaamtrek te hou na afloop van ’n streeksaamtrek.  

Wanneer die saamtrek sy laaste blaas geblaas het, die “poerieng” bakkies gewas is 

en die pennieman met sy wa na die Dippie oppad is, kry die saamtrek rigting.  

Natuurlik eers nadat meeste, soos ons buurtannie gesê het, eers bietjie gaan kyk 

het na die binnekant van hul ooglede… 

 Hierdie was ’n luilekker-kuier saamtrek.  

Soggens het ’n handvol van ons al met die 

bospaadjies en brandpaaie gestap; so 5km op 

’n slag.  Sake van belang is so in die loop 

deeglik uitgepluis.  Moet sê, die kameelperde 

van Hartbeeshoek is baie vriendeliker as dié 

van Rondevue.  Hierdie span (ons het 5 van die 

6 een oggend raakgeloop) is net so 

geïntereseerd in die stappers, as anders om.  

Ons het al die wildsoorte waarmee die oord 

spog raakgeloop. 

 

Maandag het Pieter en Elmarie le Roux ons kom verras met ‘n “propperste” tee met 

gebak.  Dinsdag het Stefanie plaatkoekies gemaak.  Dit het so lekker gelyk dat ’n 

rooikopwewer net ’n stukkie by Daan moés kom haal!  Woensdag het einste Daan 

verjaar en Elize het eetgoed voorgesit wat weer die goedkeuring van die 

rooikopwewer gekry het.  Hierdie keer het hy hom sommer van die tafel gehelp.  

Dis mos ’n ou probleem:  die gasvrou nooi almal om hulself te help aan die eetgoed 

aangebied, maar niemand wil eintlik te gretig lyk om eerste daar te wees nie.  Wel, 

nie die rooikopwewer nie; hy moes behóórlik verjaag word voor hy die aftog geblaas 

het! 

Praat van rooikopwewers, hierdie area het heelwat voëlsoorte wat betreklik maklik 

na aan mense kom.  Van die 2 pare neushoringvoëls wat sommer “gou” die geveg om 

gebieddominansie tussen die waens besleg, tot kwêvoëls, mikstertbyvangers wat tot 

binne ’n meter kom om “môre” te sê, kuifkophoutkappers wat die vrugte wat vir hulle 

uitgepak is kom haal het, rooikophoutkappers en nog baie meer.  Een van die meer 

merkwaardige besoekers was ’n kardinaal speg wat hom ’n woonstel kom bou het daar 

tussen twee waens.  Die kêreltjie het oor so twee dae daar gewerskaf aan die 

timmerasie.  Nogal baie bedrewe met die beiteltjie op sy snawel.  Hy maak ’n mooi 

ronde gaatjie.  Eers lyk dit of hy nêrens gaan kom nie, maar mettertyd werk hy al 

dieper in die tak in om aan die begin van die tweede dag al “kop en skouers” in die 

tak in te werk.  So nou en dan spring hy uit en gan tik op die agterste muur van die 

woonstel, seker om seker te maak dat die muur nog solied genoeg is. 

Dinsdagaand het maar dieselfde patroon gevolg, tot so ’n rukkie voor tien.  Dit was 

toe dat daar ’n gesuis of gefluit op Hartbeeshoek toegesak het.  Party het 

gewonder of dit dalk die klank van ‘n trein kon wees, maar daar is geen treinspoor 

naby nie.  Ander weer dat dit dalk ’n laag vlieënde straler kon wees maar daar is 

nie ’n lughawe in die omgewing nie.  Maar nee, dit was weer “Mabalingwe 2022” van 

voor af.  Net groter en sterker.  Gelukkig geen beserings hierdie keer nie, met vyf 

van die ses waens se seile plat.  

Stefanie en Frans het ’n seil 

geskeur en ’n paar pale is 

gebuig toe ’n groot tak daarop 

geval het, maar verder was 

skade gelukkig min.  So in die 

harwar van wind en reën het 

ons gered wat te redde is, 

onder dak gekry of vasgemaak 

en toe maar gaan wegkruip.  

Elektrisiteit het die oord kort 

daarna verlaat en is eers teen 

Donderdagmiddag ten volle 

herstel.  Woensdagoggend is daar van vroeg (senior soort vroeg) gewerskaf om eers 

op te ruim en seile weer op te slaan.  Dit was nogal goed om te sien dat dinge gou 

weer redelik normaal gelyk het.  Uitgesluit die oord wat groot skoonmaak nodig 

gehad het en dit is eers teen Donderdag afgehandel.  Elektriese toevoer was ’n 

ander storie.  Alhoewel krag toevoer reeds deur Dinsdag-Woensdagnag herstel is, 

het net die blou fase ’n aanvaarbare spanning gelewer.  Die ander was so ver uit, 

dat die waens op daardie fases hulself moes ont-ESKOM.  Gelukkig het die oord ’n 

klein kragopwekkertjie beskikbaar gehad om kwaliteit roomysbeskikbaarheid in stand 

te hou. 

Om ’n seniorsaamtrek na die streeksaamtrek aan te bied het gewerk en mens kan dit 

gerus weer oorweeg.  Baie dankie aan Pieter en Elmarie vir hul reëlings en 

dagbesoek. Vir Daan wat die boekevat gelei het en vir elkeen wat uitgehou het en 

die oord nóg ’n kans gegee het om sake in orde te kry.  Dankie vir baie slimmigheid 

en saam kuier, satelliete uitwys, voëls bekyk en nog baie meer. 

Kom ons lag ‘n slag 

Kampkos 

Drunken Pears (Peras Bebedas) 

Gekry by my Portugese vriendin Vera Nazareth (Baie lekker) 

Bestanddele 

1 k Suiker    2 k Rooi wyn  

1 suurlemoen skil   1 of 2 Pypkaneelstokkies 

6 kleinerige pere   1 k Portwyn 

Metode 

Plaas suiker, rooiwyn, suurlemoenskil, kaneelstokkies in ‘n pot. 

Skil die pere maar los die stingel aan en plaas in kastrol. 

Laat kook stadig vir 30 minute of tot pere sag is. 

Verwyder pere en plaas is opdienbak.   

Gooi Portwyn in die sous en kook tot dit begin dikker word. 

Verwyder suurlemoenskil en kaneelstokkies en gooi stoop oor pere en laat afkoel. 

Bedien koud of warm, soos verkies. 

Onthou jy ……

 

 

Hiedie spesiale onthou’s sal altyd ‘n glimlag bring … Rus In Vrede 

Wimpie was ‘n saggeaarde omgee mens.  Sy het 

onvoorwaardelik gegee aan die mense om haar. 

Baie handig in die kombuis en met naaldwerk en 

breiwerk.  Liefdevolle, goeie ma en ouma wat 

maklik als gelos het om met die kleinkinders te 

speel 

Mynhardt was ‘n handige man en kon enige iets 

reg maak.  Hy het ‘n goeie sin vir humor gehad en 

grappies vetel.  Hy was ‘n goeie pa en streng tog 

liefdevolle pa.  Baie lief vir karre en tot voor sy 

afsterwe nog gleufmotors gery. 

Hulle was albei baie lief vir die natuur en graag 

tyd in die bosveld spandeer.  Hulle het hul 

kinders en kleinkinders geleer van die Here en 

elke aand na aandete was dit eers tyd vir 

boekevat. 

Juliana Knoetze was Administratiewe Beampte in die SAWA-Kantoor van 2006 tot vorige week.  

Blaai mens deur SAWA se amptelike jaarprogram, is Juliana se besonderhede die eerste van almal.  

So, het sy ook SAWA vergestalt, meer nog as enige ander SAWAnant, buite streekverband.  Selfs 

nuwelinge in SAWA se eerste amptelike interaksie met SAWA was met Juliana, wanneer 

aansoekvorms en betalings na die SAWA-Kantoor gestuur is. 

Op 26 September is ’n herdenkingsdiens vir Juliana gehou in die NG Kerk Impalapark.  Die diens is 

waargeneem deur Dr Marius Gertzen en ’n huldblyk is gelewer deur Niël Goslett.  Heelparty 

SAWAnante het die diens bygewoon en aan die afloop van die diens ’n erewag gevorm as laaste 

eerbetoon. 

Ons bring hulde aan Juliana vir die tyd wat sy met SAWA bedrywig was en betoon ons medelye en 

simpatie met haar gesin en familie in hierdie tyd van rou, afskeid neem en aanpassing.    

Juliana, jou stem het stilgeword … 

Stilgeword, maar nie vergete. 

Jy was altyd daar om te help of iets te doen vir SAWA.  Altyd 

vriendelik … 

Jy sal altyd onthou word … 

Rus in Vrede 

SAWA lede met besighede of stokperdjies!! 

Ons sal jul advertensies plaas vir slegs R250 vir die jaar! Belangstellendes kan gerus ‘n 

voorbeeld van die advertensie vir Magda Britz ( magdabritz@gmail.com ) deurgee.      

 

               

 

 

 

                                                                  Magda Britz 

